
Gwneud y gorau o’r llyfr hwn


Mae’n rhaid i bawb benderfynu ar ei strategaeth adolygu ei hun, ond mae’n hanfodol edrych eto ar eich gwaith, ei ddysgu a phrofi eich dealltwriaeth. Bydd y Nodiadau Adolygu hyn yn eich helpu chi i wneud hynny mewn ffordd drefnus, fesul testun. Defnyddiwch y llyfr hwn fel sail i’ch gwaith adolygu – gallwch chi ysgrifennu arno i bersonoli eich nodiadau a gwirio eich cynnydd drwy roi tic wrth ymyl pob adran wrth i chi adolygu.


Ticio i dracio eich cynnydd


Defnyddiwch y rhestr wirio adolygu ar dudalennau 4 a 5 i gynllunio eich adolygu, fesul testun. Ticiwch bob blwch pan fyddwch chi wedi:





•  adolygu a deall pwnc



•  profi eich hun



•  ymarfer y cwestiynau enghreifftiol a mynd i’r wefan i wirio eich atebion.





Gallwch chi hefyd gadw trefn ar eich adolygu drwy roi tic wrth ymyl pennawd pob testun yn y llyfr. Efallai y bydd yn ddefnyddiol i chi wneud eich nodiadau eich hun wrth i chi weithio drwy bob testun.


Nodweddion i’ch helpu chi i lwyddo




[image: ]


Termau allweddol


Rydyn ni’n rhoi diffiniadau clir a chryno o dermau allweddol hanfodol pan fyddan nhw’n ymddangos am y tro cyntaf.

Profi eich hun


Cwestiynau byr yw’r rhain sy’n gofyn am wybodaeth, a dyma’r cam cyntaf i chi brofi faint rydych chi wedi’i ddysgu. Mae’r atebion ar y wefan.

Cwestiynau enghreifftiol


Rydyn ni’n rhoi cwestiynau enghreifftiol ar gyfer pob testun. Defnyddiwch nhw i atgyfnerthu eich adolygu ac i ymarfer eich sgiliau arholiad.

Cyngor


Rydyn ni’n rhoi cyngor gan arbenigwyr i’ch helpu chi i wella eich techneg arholiad er mwyn rhoi’r cyfle gorau posibl i chi yn yr arholiad.

Gwefan


Ewch i’r wefan ganlynol i weld atebion i’r cwestiynau Profi eich hun a’r Cwestiynau enghreifftiol: www.hoddereducation.co.uk/fynodiadauadolygu

Fy rhestr wirio adolygu


1 Gweithgaredd busnes


Natur gweithgaredd busnes


Darparu nwyddau a gwasanaethau


Menter busnes


Cynllunio busnes


Nodau ac amcanion busnes


Perchenogaeth busnes


Twf busnes


Lleoliad a safle busnes


Natur gyd-ddibynnol busnes


2 Dylanwadau ar fusnes


Dylanwad technolegol ar weithgaredd busnes


Dylanwad moesegol ar weithgaredd busnes


Dylanwad amgylcheddol ar weithgaredd busnes


Dylanwad economaidd ar weithgaredd busnes


Effaith globaleiddio ar fusnesau


Effaith deddfwriaeth ar fusnesau


3 Gweithrediadau busnes


Cynhyrchu


Ansawdd


Y gadwyn gyflenwi


Y broses werthu


4 Cyllid


Ffynonellau cyllid


Refeniw a chostau


Cyfrifon elw a cholled


Llif arian


Perfformiad ariannol


5 Marchnata


Adnabod a deall cwsmeriaid


Ymchwil marchnata


Y cymysgedd marchnata


Cynnyrch


Pris


Hyrwyddo


Lleoliad


6 Adnoddau dynol


Recriwtio


Hyfforddiant


Cymhelliant


Strwythurau trefniadaeth


 


Cwestiynau enghreifftiol


Atebion i’r cwestiynau enghreifftiol a’r cwestiynau Profi eich hun: www.hoddereducation.co.uk/fynodiadauadolygu


Geirfa





Y cyfnod cyn yr arholiadau

6–8 wythnos i fynd





•  Dechreuwch drwy edrych ar y fanyleb – gwnewch yn siŵr eich bod chi’n gwybod yn union pa ddeunydd mae angen i chi ei adolygu a beth yw arddull yr arholiad. Defnyddiwch y rhestr wirio adolygu ar dudalennau 4 a 5 i ddod yn gyfarwydd â’r testunau.



•  Trefnwch eich nodiadau, gan wneud yn siŵr eich bod chi wedi cynnwys popeth sydd ar y fanyleb. Bydd y rhestr wirio adolygu yn eich helpu chi i drefnu eich nodiadau fesul testun.



•  Lluniwch gynllun adolygu realistig a fydd yn caniatáu amser i chi ymlacio. Dewiswch ddyddiau ac amseroedd ar gyfer pob pwnc y mae angen i chi ei astudio, a chadwch at eich amserlen.



•  Gosodwch dargedau call i chi eich hun. Rhannwch eich amser adolygu yn sesiynau dwys o ryw 40 munud, gydag egwyl ar ôl pob sesiwn. Mae’r Nodiadau Adolygu hyn yn trefnu’r ffeithiau sylfaenol yn adrannau byr cofiadwy er mwyn gwneud adolygu’n haws.

2–6 wythnos i fynd





•  Darllenwch drwy rannau perthnasol y llyfr hwn a chyfeiriwch at y Cyngor a’r Termau allweddol. Ticiwch y testunau wrth i chi deimlo’n hyderus amdanyn nhw. Amlygwch y testunau hynny sy’n anodd i chi ac edrychwch arnyn nhw eto’n fanwl.



•  Profwch eich dealltwriaeth o bob testun drwy weithio trwy’r cwestiynau ‘Profi eich hun’ yn y llyfr. Gwiriwch yr atebion ar y wefan: www.hoddereducation.co.uk/fynodiadauadolygu




•  Gwnewch nodyn o unrhyw feysydd sy’n achosi problem wrth i chi adolygu, a gofynnwch i’ch athro roi sylw i’r rhain yn y dosbarth.



•  Edrychwch ar gyn-bapurau. Dyma un o’r ffyrdd gorau i chi adolygu ac ymarfer eich sgiliau arholiad. Ysgrifennwch neu paratowch gynlluniau o atebion i’r cwestiynau enghreifftiol sydd yn y llyfr hwn. Gwiriwch eich atebion ar y wefan: www.hoddereducation.co.uk/fynodiadauadolygu




•  Dilynwch hynt eich cynnydd gan ddefnyddio’r rhestr wirio adolygu i dracio eich cynnydd a rhowch wobr i’ch hun ar ôl cyflawni eich targed.

Wythnos i fynd





•  Ceisiwch gynnwys o leiaf un ymarfer arall o gyn-bapur cyfan gan amseru hyn a gofynnwch am adborth gan eich athro/athrawes, gan gymharu eich gwaith yn agos â’r cynllun marcio.



•  Gwiriwch y rhestr wirio adolygu i wneud yn siŵr nad ydych chi wedi gadael unrhyw destunau allan. Ewch dros unrhyw feysydd sy’n anodd i chi drwy eu trafod gyda ffrind neu gael help gan eich athro.



•  Dylech chi fynd i unrhyw ddosbarthiadau adolygu y mae eich athro yn eu cynnal. Cofiwch, mae ef neu hi yn arbenigwr o ran paratoi pobl ar gyfer arholiadau.

Y diwrnod cyn yr arholiad





•  Ewch drwy’r Nodiadau Adolygu hyn yn gyflym i’ch atgoffa eich hun o bethau defnyddiol, er enghraifft y Termau allweddol.



•  Gwiriwch amser a lleoliad eich arholiad.



•  Gwnewch yn siŵr bod gennych chi bopeth sydd ei angen – beiros a phensiliau ychwanegol, hancesi papur, oriawr, potel o ddŵr, losin.



•  Cofiwch adael rhywfaint o amser i ymlacio ac ewch i’r gwely’n gynnar i sicrhau eich bod chi’n ffres ac yn effro ar gyfer yr arholiad.

Fy arholiadau


Papur 1


Dyddiad:....................


Amser:......................


Lleoliad:...................


Papur 2


Dyddiad:....................


Amser:......................


Lleoliad:...................

1 Gweithgaredd busnes


Natur gweithgaredd busnes


Beth yw busnes?


Mae’n gorff sy’n cynhyrchu nwyddau a gwasanaethau. I’r rhan fwyaf, y prif nod yw ennill elw i’r perchenogion. Er mwyn gwneud hyn mae angen iddo allu prynu adnoddau gan gyflenwyr am gost, a’u gwerthu ymlaen, ar ffurf wedi’i newid, i’w gwsmeriaid. Mae busnesau:





•  yn gweithredu mewn amgylchedd cystadleuol. Mae yna fusnesau eraill sy’n cynhyrchu’r un nwyddau neu nwyddau tebyg ac mae pob un yn ceisio ennill cwsmeriaid o’r holl fusnesau eraill



•  yn gweithredu mewn amgylchedd dynamig. Mae’r byd busnes yn newid o hyd. Mae cystadleuwyr yn cynhyrchu cynhyrchion newydd, ac mae cwsmeriaid yn galw am nwyddau a gwasanaethau gwahanol



•  angen adnabod ac ymateb i’r amgylchedd dynamig hwn ac i’r cyfleoedd busnes sy’n cael eu creu



•  angen deall canlyniadau a chyfleoedd gweithredu ar raddfeydd gwahanol, e.e mewn marchnadoedd lleol, cenedlaethol neu fyd-eang



•  yn gyd-ddibynnol. Maen nhw’n dibynnu ar fusnesau eraill am eu defnyddiau neu fel eu cwsmeriaid. Mae’r gyd-ddibyniaeth hon yn berthnasol hefyd o fewn busnes, lle mae gweithredoedd mewn un rhan o’r busnes yn effeithio ar y canlyniadau mewn rhan arall.





Darparu nwyddau a gwasanaethau


Nwyddau a gwasanaethau


Cynhyrchion y mae’n bosibl eu gweld, eu cyffwrdd a’u trafod yw nwyddau. Mae dau fath o nwyddau:





1  Nwyddau traul, sef nwyddau sy’n cael eu defnyddio gan y defnyddiwr terfynol. Gall y nwyddau hyn gael eu rhannu’n nwyddau sy’n para a nwyddau sydd ddim yn para.



2  Nwyddau cynhyrchydd, sef cynhyrchion sy’n cael eu prynu gan gwmni a’u defnyddio i gynhyrchu nwyddau a gwasanaethau eraill.





Mae gwasanaethau yn cael eu darparu ar gyfer unigolion a busnesau: maen nhw’n cael eu cynnig i, neu ar gyfer eu cwsmeriaid. Y ddau fath o wasanaeth yw personol a masnachol.



Y sectorau preifat a chyhoeddus


Mae angen i’r holl nwyddau a’r gwasanaethau gael eu cynhyrchu. Gall y cyrff sydd yn eu darparu fod yn:





•  y sector preifat






Mae hwn yn cynnwys busnesau sydd wedi’u cychwyn gan unigolion neu grwpiau sydd yn cynhyrchu nwyddau a gwasanaethau i’w gwerthu i eraill i wneud elw. Mae’r rhan fwyaf o’r nwyddau a’r gwasanaethau yn y Deyrnas Unedig yn cael eu darparu gan y sector preifat ar ffurf unig fasnachwyr, partneriaethau a chwmnïau cyfyngedig.





•  y sector cyhoeddus






Weithiau dydy’r sector preifat ddim yn fodlon darparu rhai nwyddau a gwasanaethau penodol (a allai gynnwys addysg, iechyd i bawb neu wasanaethau amgylcheddol), neu wnân nhw ddim eu darparu am bris y mae pobl yn fodlon ei dalu. Yn lle hynny, bydd cynhyrchion fel hyn yn cael eu darparu gan y sector cyhoeddus, sy’n cynnwys busnesau sydd dan berchenogaeth ac yn cael eu gweithredu gan gyrff llywodraethol ar lefel genedlaethol, rhanbarthol neu leol.

Cyngor


Peidiwch â drysu rhwng y sectorau preifat a chyhoeddus a’r cwmnïau preifat a chyhoeddus.

Adnoddau angenrheidiol er mwyn cynhyrchu nwyddau a gwasanaethau


Mae busnesau yn cyfuno adnoddau er mwyn cynhyrchu nwyddau a gwasanaethau. Mae’r adnoddau hyn yn cynnwys:





•  defnyddiau crai fel glo neu bren



•  peiriannau, cyfarpar ac adeiladau



•  digon o weithwyr sydd â’r sgiliau, y cymwysterau a’r profiad cywir



•  safle lle gellir adeiladu’r ffatri neu’r siop neu’r swyddfa.

Profi eich hun





1  Awgrymwch ddwy ffordd y gallai busnesau gystadlu.



2  Awgrymwch ddau wahaniaeth rhwng nwyddau sy’n para a nwyddau sydd ddim yn para.



3  Rhowch un enghraifft o wasanaeth personol ac un enghraifft o wasanaeth masnachol.



4  Rhowch ddwy enghraifft o wasanaethau sy’n cael eu darparu gan y sector preifat a dwy enghraifft o wasanaethau sy’n cael eu darparu gan y sector cyhoeddus.

Menter busnes



Beth yw menter busnes?


Menter busnes yw pan fydd unigolyn neu grŵp o unigolion yn gweld bod yna gyfle i gychwyn busnes. Gallai hyn ddigwydd oherwydd:





•  eu bod nhw’n gweld bwlch yn y farchnad am gynnyrch newydd



•  eu bod nhw’n gweld eraill yn ennill elw wrth ddarparu nwyddau neu wasanaethau ac yn credu y gallan nhw wneud yr un peth.





Ar ôl i’r busnes gael ei sefydlu byddan nhw’n ei berchen ac yn ei redeg. Y term am berson sy’n gweithredu menter busnes yw entrepreneur.


Rôl entrepreneur mewn gweithgaredd busnes


Mae gan yr entrepreneur lawer o rolau a swyddogaethau wrth gychwyn a rhedeg busnes:





•  dangos blaengarwch (initiative) drwy weld cyfle, ymateb yn gyflym i newid, a meddu ar y sgiliau a’r brwdfrydedd i gychwyn busnes ar sail hyn



•  arddangos digon o arloesedd i achub y blaen ar y gystadleuaeth drwy ddatblygu cynhyrchion newydd



•  adnabod cyfleoedd mewn marchnadoedd newydd a marchnadoedd presennol



•  trefnu adnoddau i gael y gorau allan o gyflenwyr a gweithwyr, i sicrhau bod nwyddau a gwasanaethau’n cael eu cynhyrchu ar gyfer cwsmeriaid.





Nodweddion entrepreneur


Mae modd ystyried rolau a swyddogaethau entrepreneur, a edrychwyd arnynt yn barod, hefyd yn rhai o nodweddion allweddol entrepreneur. Bydd gan entrepreneur amrywiaeth o nodweddion ychwanegol a fydd yn gorfod cyfuno i sicrhau llwyddiant y busnes. Mae’r nodweddion ychwanegol hyn yn cynnwys:





•  cymryd risg. Mae llawer o fusnesau newydd yn cau o fewn eu blwyddyn gyntaf: bydd entrepreneuriaid yn cymryd y risg yn y gobaith eu bod nhw’n llwyddo



•  gwneud penderfyniadau. Gall llwyddiant y busnes ofyn am benderfyniadau cyflym ar sail y dystiolaeth a dewisiadau busnes synhwyrol



•  gweithio’n galed. Gall hyn olygu oriau hir er mwyn rhedeg y busnes.



•  bod yn benderfynol i geisio gwneud i’r busnes lwyddo.





Cymhellion entrepreneuriaid


Pam mae rhai pobl yn mynd yn entrepreneuriaid?


Rhesymau ariannol


Mae arian yn gymhellwr pwysig. Efallai fod entrepreneur eisiau:





•  ennill incwm ar ôl cael ei wneud yn ddi-waith



•  ennill elw, a allai fod yn fwy na’i incwm pan yn gweithio i rywun arall.





Rhesymau nad ydynt yn ariannol


Dyma rai rhesymau:





•  Mae ambell i entrepreneur eisiau bod yn reolwr arno’i hun a gwneud yr holl benderfyniadau yngl[image: ]n â’r busnes.



•  Gall rhedeg busnes roi boddhad personol.



•  Mae rhai perchenogion busnes eisiau parhau busnesau teuluol.



•  Mae bod yn entrepreneur yn rhoi’r cyfle i berchenogion busnes ennill bywoliaeth o hobi neu ddiddordeb.





Rhesymau cymdeithasol neu gymunedol


Mae rhai busnesau’n cael eu cychwyn yn bennaf er lles y gymuned leol, er enghraifft siop gymunedol leol, cynllun cynhyrchu trydan neu siop elusennol. Yr enw ar fusnesau fel hyn yw mentrau cymdeithasol.



Risgiau a gwobrau menter busnes


A yw’n syniad da i rywun fod yn entrepreneur? I ateb y cwestiwn hwn rhaid ystyried y risgiau a’r gwobrau.


Risgiau


Dyma rai o’r problemau gall entrepreneur eu hwynebu:





•  Gallai gwerthiant y busnes fod yn is na’r disgwyl oherwydd y canlynol:







    •  efallai bydd yn well gan gwsmeriaid cynhyrchion cystadleuydd


    •  efallai bydd y busnes wedi cael cyhoeddusrwydd gwael


    •  efallai bydd incwm prynwyr wedi gostwng.








•  Gallai cynnydd annisgwyl yng nghostau defnyddiau, biliau cyflogau neu drethi achosi i’r busnes dalu mwy o arian allan nag y cynlluniwyd ar ei gyfer.



•  Gallai digwyddiadau annisgwyl fel storm sy’n creu difrod neu dagfeydd traffig oedi cynhyrchu, cynyddu costau a gostwng gwerthiant.





Gallai unrhyw un o’r materion hyn achosi i safon byw’r entrepreneur waethygu, neu hyd yn oed achosi i’r busnes ddod i ben.


Gwobrau


Dyma rai o’r manteision i’r entrepreneur:





•  Gall entrepreneuriaid ennill mwy, o elw eu busnesau, nag y bydden nhw’n ei ennill yn gweithio i rywun arall.



•  Y boddhad o berchen a rhedeg eich busnes eich hun; o fod yn bennaeth a gwneud y penderfyniadau.



•  Adeiladu rhywbeth newydd, datblygu eich cynhyrchion neu’ch gwasanaethau eich hun a chael eich enw ar y nwyddau neu uwchben y siop.



•  Adborth cadarnhaol gan gwsmeriaid ac adeiladu perthynas dda â’r rhai sy’n prynu eich nwyddau neu’n derbyn eich gwasanaethau.

Cyngor


Mewn cwestiynau sy’n dweud ‘Amlinellwch’, ysgrifennwch un frawddeg i ateb y cwestiwn ac o leiaf un arall i esbonio’r hyn rydych chi wedi ei ysgrifennu.

Cyngor a chymorth i entrepreneur


Efallai na fydd perchennog busnes newydd yn gwybod llawer am gychwyn neu redeg ei fenter ei hun. Mae sawl ffynhonnell cymorth, cefnogaeth a chyngor ar gael i entrepreneuriaid fel hyn.





•  Mae Llywodraeth Cymru yn cefnogi mentrau newydd a sefydledig i ddatblygu a thyfu. Mae’n darparu cyngor ar gynlluniau busnes, codi cyllid, marchnata ac e-fasnach. Mae gwefan Busnes Cymru yn cynnwys cyngor, astudiaethau achos am entreprenuriaid eraill, cyfeiriadur busnes a manylion am gyrsiau a gwefannau.



•  Mae llawer o wefannau cyngor ar gyfer busnesau bach ar y we. Mae rhai yn cynnig cymorth am ddim, ond mae eraill yn gysylltiedig â chyrff ariannol sydd yn ystyried buddsoddi mewn busnesau newydd.



•  Mae banciau masnachol yn darparu cyngor yng nghanghennau’r banciau, canllawiau cychwyn, benthyciadau a bancio busnes am ddim yn y tymor byr.



•  Mae cymorth annibynnol ar gael gan yr elusen ieuenctid, the Prince’s Trust. Mae eu Rhaglen Menter yn helpu unrhyw un sydd rhwng 18 a 30 oed i gychwyn busnes ei hun. Mae’r cymorth yn cynnwys cyngor ar faterion sy’n gysylltiedig â busnes, mentora entrepreneuriaid ifanc a benthyciad hyd at £5000.

Profi eich hun





1  Disgrifiwch dair o nodweddion pwysicaf bod yn entrepreneur.



2  Amlinellwch reswm anariannol dros eisiau bod yn entrepreneur.



3  Awgrymwch ddau risg y mae entrepreneuriaid yn eu hwynebu.



4  Heblaw am elw, disgrifiwch un fantais o fod yn entrepreneur.

Cynllunio busnes



Pam mae cynllunio busnes yn bwysig?


Mae cynllunio busnes yn helpu i ddangos pa sgiliau a chyfalaf sydd gan fusnes, a phenderfynu sut gall rhain gael eu defnyddio’n fwyaf effeithiol. Mae’n bwysig iawn bod entrepreneuriaid a busnesau newydd yn ysgrifennu cynllun busnes, ond mae hefyd yn hanfodol bod busnesau sefydledig yn gwneud hyn yn ogystal.


Rôl cynllun busnes mewn busnes newydd ei gychwyn





•  Fel offeryn gwneud penderfyniadau. Mae’n helpu’r entrepreneur posibl i benderfynu a ddylai gychwyn busnes neu beidio. Mae’n dadansoddi’r ffactorau pwysig sydd eu hangen i gychwyn a rhedeg busnes, fel bod yr unigolyn yn gallu gwneud penderfyniadau synhwyrol.



•  Wrth geisio cyllid neu fuddsoddiad. Cyn bod eraill yn fodlon rhoi arian ar gyfer y busnes, bydd angen iddyn nhw wybod bod yr holl faterion ariannol wedi cael eu harchwilio.



•  Dangos gweledigaeth at y dyfodol. Mae’n help i ddangos cynlluniau’r busnes at y dyfodol, gan ddangos ei fod yn fusnes dynamig.



•  Fel offeryn rheoli. Mae’n helpu’r busnes drwy ddangos i’r gweithwyr y nodau y dylai pawb fod yn gweithio tuag atyn nhw.





Beth sy’n cael ei gynnwys mewn cynllun busnes?


Yr entrepreneur sy’n penderfynu hyn ond bydd banciau eisiau gweld rhai o’r nodweddion penodol canlynol cyn darparu benthyciadau:





•  Disgrifiad o’r busnes, gan gynnwys manylion fel:







    •  enw’r busnes


    •  y math o berchenogaeth – unig fasnachwr neu gwmni cyfyngedig?


    •  y math o nwyddau mae’n eu gwerthu neu’r gwasanaethau mae’n eu darparu. Bydd gan fanciau ddata am y gobaith sydd gan fathau o fusnes i lwyddo mewn maes penodol.








•  Marchnata. Pa gynlluniau marchnata sydd gan y busnes?







    •  Ydy’r busnes wedi gwneud ymchwil marchnata?


    •  Beth oedd canlyniadau’r ymchwil marchnata?


    •  Pa gynlluniau sydd ganddo ar gyfer lleoliad neu bris neu hyrwyddo?








•  Ariannol. Pa wybodaeth ariannol sydd gan y busnes? Yn achos busnesau newydd, gallai hyn fod yn rhagfynegiad llif arian, ac yn achos busnesau sy’n bodoli eisoes, gallai fod yn gyfrif elw a cholled.



•  Gweithrediadau cynhyrchu’r busnes, er enghraifft:







    •  sut a ble bydd y nwyddau’n cael eu cynhyrchu


    •  graddfa’r gweithrediad


    •  a fydd angen mewnforio adnoddau.








•  Adnoddau dynol. Beth yw gofynion adnoddau dynol y busnes?







    •  Faint o weithwyr bydd eu hangen?


    •  A fyddan nhw’n fedrus neu’n ddi-grefft?


    •  Beth fydd lefel y cyflogau?

Profi eich hun





1  Beth yw cynllun busnes?



2  Pam bydd angen i fanciau wybod y math o berchenogaeth sydd gan fusnes?



3  Pa ddwy eitem o wybodaeth ariannol byddai banciau’n eu hystyried yn hanfodol mewn cynllun busnes?



4  Pam mae’n bwysig i’r entrepreneur gael cynllun busnes?

Nodau ac amcanion busnes



Beth yw nodau busnes?


Nodau busnes yw targedau tymor hir y busnes. Gallai rhain gynnwys:





•  Goroesi. Mae’r perchenogion eisiau i’r busnes barhau i’r tymor hir. Bydd hyn yn rhoi cyflogaeth ac incwm iddyn nhw, a rhywbeth i’w drosglwyddo i’r teulu.



•  Uchafu elw. Mae llawer o berchenogion eisiau gwneud cymaint o elw â phosibl o ystyried maint y busnes a’i farchnad.



•  Twf. Mae’r rhan fwyaf o fusnesau mawr wedi dechrau fel mentrau bach. Bydd entrepreneuriaid sydd yn cychwyn busnesau heddiw yn anelu i dyfu eu busnesau wrth i amser fynd heibio.



•  Cyfran o’r farchnad. Mae hyn yn golygu bod yr entrepreneur eisiau cael y canran uchaf posibl o gwsmeriaid ac efallai i gael y busnes mwyaf yn y farchnad.



•  Mae boddhad cwsmeriaid yn bwysig i fusnes. Bydd llawer yn darparu ffurflenni adborth ac arolygon boddhad cwsmeriaid. Bydd canlyniadau da ar gyfer rhain yn plesio’r entrepreneur.



•  Mae nodau cymdeithasol a chymunedol yn golygu bod rhai busnesau eisiau creu argraff dda yn y gymuned. Efallai y byddan nhw’n noddi timau chwaraeon lleol neu ddigwyddiadau cerddorol.



•  Mae nodau moesegol ac amgylcheddol yn bwysig i rai.







    •  Mae busnesau sydd â chymhelliant moesegol eisiau gwneud y peth iawn i’w cyflenwyr, eu gweithwyr a’u cwsmeriaid.


    •  Mae busnesau sydd â phryderon amgylcheddol yn ceisio rhedeg eu mentrau heb wneud niwed i’r byd o’u hamgylch.

Cyngor


Peidiwch â thybio bod cyfran o’r farchnad ddim ond yn ymwneud â maint refeniw neu werthiant neu elw. Mae’n ymwneud â’r canran o werthiant sydd gan un cwmni yn y farchnad gyfan.

Rôl amcanion busnes


Targedau sy’n cael eu gosod gan fusnesau yw amcanion busnes. Mae targedau busnes yn eu helpu i reoli’r busnes o ddydd i ddydd a gwneud penderfyniadau, a hefyd i fesur perfformiad y busnes.


Amcanion SMART


Er mwyn helpu busnes i gwrdd â’i dargedau’n well, dylai’r amcanion fod yn rhai SMART.





•  Penodol (Specific). Rhaid i’r amcan fod yn benodol. Nid yw’n ddigon i ddweud bod yr entrepreneur eisiau i’r busnes dyfu. Gallai’r amcan ymwneud â thwf mewn gwerthiant, refeniw, elw, nifer y siopau neu nifer y gweithwyr.



•  Mesuradwy (Measurable). Dylai’r amcan gynnwys rhif neu ganran fel targed.



•  Cytunedig (Agreed) gan bob un o’r cyfranddalwyr perthnasol. Mae hyn yn helpu i sicrhau bod pawb sydd ynghlwm wrth y busnes yn gweithio tuag at yr un amcan.



•  Realistig neu gyflawnadwy. Mae’n rhaid ei bod hi’n bosibl cyrraedd yr amcan.



•  Seiliedig ar amser (Timed) fel bod pawb yn gwybod pan fydd yr amcan wedi cael ei gyrraedd.






Nodau ac amcanion gwahanol ar gyfer busnesau gwahanol


Bydd nodau ac amcanion pob busnes yn amrywio, gan ddibynnu ar faint, oed a phwrpas y busnes, yn ogystal â nodau personol yr entrepreneur. Fodd bynnag, yn gyffredinol, bydd busnesau newydd yn tueddi i fod yn fach ac yn canolbwyntio’n bennaf ar oroesi blynyddoedd cynnar y busnes. Efallai y bydd busnesau bach sefydledig eisiau canolbwyntio ar ennill digon o elw i gadw’r entrepreneur a’i deulu, a/neu ddiwallu anghenion cymdeithasol a materol eu cwsmeriaid a’r gymuned leol. Bydd busnesau mawr fel arfer yn anelu at uchafu elw, er mwyn:





•  tyfu’r busnes



•  cynyddu’r gyfran o’r farchnad



•  talu buddrannau eu cyfranddalwyr



•  ennill bonws ar gyfer eu rheolwyr.





Newid nodau busnes


Mae amgylchedd busnes cystadleuol a dynamig yn golygu efallai fod angen newid nodau ac amcanion. Gallai hyn fod oherwydd ffactorau mewnol neu allanol.


Mewnol


Gall digwyddiadau o fewn y busnes olygu bod angen i’r perchenogion ailystyried yr amcanion, er enghraifft:





•  twf mwy cyflym neu fwy araf na’r disgwyl



•  mwy neu lai o elw na’r disgwyl



•  cyrraedd amcanion yn gynt na’r disgwyl.

Profi eich hun





1  Pam mae uchafu elw yn bwysig ar gyfer twf a goroesi?



2  Beth yw ystyr y term cyfran o’r farchnad?



3  Awgrymwch ddwy nodwedd sy’n gallu cael eu mesur i ddangos twf busnes.



4  Sut bydd cynnydd yn incwm defnyddwyr yn newid y targedau y mae busnes yn eu gosod?

Allanol


Gall digwyddiadau y tu allan i’r busnes arwain at ailystyried amcanion, er enghraifft:





•  newid yn incwm defnyddwyr



•  newidiadau ym mholisi’r llywodraeth a threthi



•  ffactorau economaidd fel newidiadau yng nghyfraddau llog.





Rhanddeiliaid a busnes


Y prif randdeiliaid yw:





•  Perchenogion. Mewn cwmnïau cyfyngedig, y cyfranddalwyr yw’r rhain. Byddan nhw’n poeni am eu buddrannau a gwerth eu cyfrannau.



•  Gweithwyr, y bydd newidiadau mewn cyflogau ac amodau gwaith yn effeithio arnyn nhw.



•  Rheolwyr, sy’n cael eu cyflogi gan y busnes, a byddan nhw’n poeni am eu cyflog, eu hamodau, a’u statws a’u cyfrifoldebau.



•  Cwsmeriaid, sy’n disgwyl cael cynhyrchion o’r ansawdd gorau am y prisiau mwyaf priodol.



•  Cyflenwyr, sy’n rhoi defnyddiau a gwasanaethau i’r busnes. Maen nhw’n poeni eu bod nhw’n darparu cynhyrchion o ansawdd yn y meintiau cywir ac yn derbyn tâl prydlon am y nwyddau sy’n cael eu cyflenwi.



•  Y llywodraeth, sy’n dibynnu ar fusnesau gan eu bod nhw’n darparu cyflogaeth ac yn talu trethi. Mae’r llywodraeth hefyd yn pasio deddfau i sicrhau bod gweithwyr yn cael eu trin yn iawn a bod y cynhyrchion o ansawdd priodol ar gyfer cwsmeriaid.



•  Cymunedau lleol, sydd eisiau i fusnesau ddarparu swyddi ar gyfer eu hardaloedd a sicrhau bod amodau amgylcheddol yn cael eu bodloni.






Sut mae rhanddeiliaid yn dylanwadu ar fusnesau ac effaith nodau ac amcanion busnes ar randdeiliaid


Mae busnes yn effeithio ar randdeiliaid ac mae rhanddeiliaid hefyd yn gallu effeithio ar sut mae busnesau yn gweithredu. Mae modd gweld hyn yn y pethau canlynol:





•  gwneud penderfyniadau



•  nodau ac amcanion



•  materion gweithredol



•  gwerthiant, costau ac elw.





Er enghraifft, efallai fod busnes yn ystyried ehangu ffatri. Bydd y cynllunio a’r penderfynu yn seiliedig ar nodau ac amcanion presennol, a bydd hyn yn effeithio ar sut mae’r busnes yn gweithredu, ar ei werthiant, ei gostau a’i elw. Bydd y canlyniad yn dibynnu ar fewnbwn gan berchenogion, gweithwyr, y llywodraeth a chymunedau lleol.


Bydd ehangu’r ffatri yn effeithio ar yr holl randdeiliaid i wahanol raddau. Oherwydd nifer y rhanddeiliaid gwahanol, a bod gan bob un ohonynt nodau ac amcanion gwahanol, mae’n debygol y bydd anghytuno rhyngddyn nhw. Mae meysydd gwrthdaro posibl yn cynnwys: uchafu elw, cyflogau isel, difrod amgylcheddol, cynhyrchion o safon isel a thalu’n hwyr am ddefnyddiau. Bydd rhai rhanddeiliaid ar eu hennill tra bod eraill ar eu colled, er enghraifft:






	Rhanddeiliad

	Cadarnhaol

	Negyddol

	Maes yr effaith






	Perchenogion/cyfranddalwyr

	Mwy o allgynnyrch yn y tymor hir a, byddan nhw’n gobeithio, mwy o elw

	Efallai y byddan nhw’n gweld gostyngiad tymor byr yn eu buddrannau (wedi’i ddefnyddio i dalu am yr ehangu)

	Ariannol






	Gweithwyr/rheolwyr

	Efallai y byddan nhw’n gweld gwelliant mewn amodau gwaith ac mewn cyfleoedd hyrwyddo

	Gall gwelliannau arwain at dechnoleg newydd, a fydd yn rhoi eu swyddi mewn perygl

	Cyflogaeth






	Cwsmeriaid

	Efallai y byddan nhw’n gweld cynnydd yn nifer y nwyddau sydd ar gael, o bosibl am brisiau is

	Efallai bydd yn rhaid talu am gost yr ehangu â phrisiau uwch

	Cynhyrchion a gwasanaethau






	Cyflenwyr

	Efallai bydd gofyn iddyn nhw gyflenwi mwy o ddefnyddiau

	Gallai ehangu’r ffatri effeithio ar y llif arian, felly mae’n bosibl y bydd cyflenwyr yn cael eu talu’n hwyr

	Gweithredol






	Llywodraethau lleol, rhanbarthol a chenedlaethol

	Cynnydd posibl mewn cyfleoedd cyflogaeth ac incwm treth ychwanegol o’r busnes/gweithwyr

	Efallai bydd gofyn iddyn nhw ddarparu grantiau ar gyfer yr ehangu ac y byddan nhw’n wynebu ceisiadau i wella’r isadeiledd

	Ariannol/cyflogaeth






	Cymunedau lleol

	Efallai y byddan nhw’n gweld mwy o gyfleoedd swyddi a gwell isadeiledd

	Efallai bydd cynnydd mewn llygredd a thagfeydd

	Cynhyrchion a gwasanaethau/cymdeithasol

Profi eich hun





1  Pa ran bydd y gymuned leol yn ei chwarae pan fydd busnes yn bwriadu ehangu ffatri?



2  Disgrifiwch ddwy ffordd y bydd penderfyniadau’r perchenogion yn effeithio ar y gweithwyr.



3  Awgrymwch ddau randdeiliad a allai fod o blaid amcan i gynyddu allgynnyrch.



4  Pa randdeiliaid byddai penderfyniad i gyflwyno peiriannau newydd yn effeithio arnyn nhw?

Perchenogaeth busnes



Busnesau atebolrwydd anghyfyngedig


Dau fusnes sydd ag atebolrwydd anghyfyngedig yw unig fasnachwyr a phartneriaethau.


Unig Fasnachwyr






	Manteision

	Anfanteision






	




•  Hawdd a rhad i’w cychwyn oherwydd mai un person sy’n eu sefydlu, a does dim llawer o ffurfioldebau.



•  Mae pob penderfyniad yn cael ei wneud gan y perchennog heb ymgynghori, ac felly heb oedi. Mae’r annibyniaeth hon yn golygu bod unig fasnachwyr yn gallu gweithio pan fyddan nhw’n dymuno, ac ar eu cyflymder eu hunain.



•  Gall yr holl elw gael ei gadw gan y perchennog.



•  Gall materion gael eu cadw’n breifat, felly does dim angen cyhoeddi cyfrifon.



•  Yn aml bydd gan yr unig fasnachwr berthynas dda â chwsmeriaid a gweithwyr, felly gall gwasanaethau personol gael eu darparu.







	




•  Mae gan y perchennog atebolrwydd anghyfyngedig.



•  Does dim parhad, felly os yw’r unig fasnachwr yn gadael y busnes, daw’r busnes i ben.



•  Cyfalaf cyfyngedig pan fydd y busnes yn cael ei gychwyn, a phan mae’n weithredol.



•  Mae llwyth gwaith a chyfrifoldebau perchen a rhedeg busnes yn gallu bod yn fawr.



•  Mae penderfyniadau gan yr unig fasnachwr yn gallu cael eu rhuthro, heb gael eu hystyried yn iawn.













Partneriaethau


Mae llawer o entrepreneuriaid sy’n ffurfio partneriaeth yn cytuno i gael Gweithred Partneriaeth.






	Manteision

	Anfanteision






	




•  Yn gymharol hawdd i’w cychwyn. Does dim angen cytundeb cyfreithiol, ond bydd llawer yn llofnodi Gweithred Partneriaeth.



•  Mae’r holl elw yn eiddo i’r partneriaid.



•  Gall materion gael eu cadw’n breifat, felly does dim angen cyhoeddi cyfrifon na rhoi manylion am y berchenogaeth.



•  Bydd gan y partneriaid berthynas dda â chwsmeriaid a gweithwyr, felly gall gwasanaethau personol gael eu darparu.



•  Fel arfer mae partneriaethau’n gallu codi mwy o gyfalaf nag unig fasnachwyr.



•  Mae partneriaid gwahanol yn cyfrannu sgiliau ac arbenigedd gwahanol i’r busnes.



•  Mae gan bartneriaethau fwy o bobl i wneud penderfyniadau, felly mae’n debygol y bydd yna ddull mwy ystyriol o redeg y busnes.







	




•  Mae gan y partneriaid atebolrwydd anghyfyngedig.



•  Mae parhad yn gyfyngedig, felly os bydd un partner yn gadael, efallai daw’r busnes i ben.



•  Efallai bydd partneriaid yn anghytuno yngl[image: ]n â sut mae’r busnes yn cael ei weithredu. Mae hyn yn golygu bydd penderfyniadau’n cymryd yn hirach i’w gwneud.



•  Efallai na fydd rhai partneriaid yn gweithio mor galed â phartneriaid eraill. Efallai bydd teimlad bod y gyfran o’r elw mae’n nhw’n ei dderbyn yn anhaeddiannol, sy’n gallu bod yn dorcalonnus ac yn gallu greu dadleuon.



•  Er eu bod yn gallu codi mwy o gyllid nag unig fasnachwyr, efallai bod y gyfalaf yn dal i fod yn gyfyngedig.

Cyngor


Peidiwch â thybio bod unig fasnachwyr yn gweithio ar eu pen eu hunain. Gallan nhw gyflogi pobl eraill ond nhw yw unig berchenogion y busnes.

Profi eich hun





1  Beth yw ystyr y term atebolrwydd anghyfyngedig?



2  Awgrymwch dair ffordd y gall cyfalaf unig fasnachwyr a phartneriaethau fod yn gyfyngedig.



3  Pam dylai pobl sy’n bwriadu cychwyn partneriaeth gytuno ar Weithred Partneriaeth?



4  Awgrymwch ddwy fantais sydd gan bartneriaethau dros fusnesau unig fasnachwr.





[image: ]






Busnesau atebolrwydd cyfyngedig


Mae busnesau atebolrwydd cyfyngedig dan berchenogaeth o leiaf dau gyfranddaliwr. Maen nhw’n cael eu rhedeg gan Fwrdd Cyfarwyddwyr sy’n cael ei ethol gan y cyfranddalwyr yn y Cyfarfod Cyffredinol Blynyddol. Dau fusnes sydd ag atebolrwydd cyfyngedig yw cwmnïau cyfyngedig preifat a chwmnïau cyfyngedig cyhoeddus.


Cwmnïau cyfyngedig preifat






	Manteision

	Anfanteision






	




•  Mae gan y cyfranddalwyr atebolrwydd cyfyngedig.



•  Mae ganddyn nhw hunaniaeth gorfforaethol wahanol, felly dydy’r cyfranddalwyr ddim yn gyfrifol am weithredoedd y cwmni.



•  Mae parhad gan y busnes, felly os bydd cyfranddalwyr yn gwerthu eu cyfrannau, ni ddaw’r busnes i ben.



•  Bydd ganddyn nhw fwy o gyfalaf na busnesau atebolrwydd anghyfyngedig gan eu bod nhw’n gallu gwerthu cyfrannau.



•  Gall cwmnïau elwa o reolwyr arbenigol sy’n cael eu cyflogi gan y Bwrdd Cyfarwyddwyr.







	




•  Efallai y byddan nhw’n ddrud ac yn anodd i’w trefnu gan fod angen amrywiaeth o ddogfennau i sicrhau bod y busnes yn cael ei gychwyn a’i reoli’n iawn ac yn gyfreithiol.



•  Mae elw’n cael ei ranvnu gyda’r cyfranddalwyr. Y term am y tâl hwn yw buddran (dividend).



•  Dydy materion y cwmni cyfyngedig preifat ddim yn breifat. Rhaid i’r busnes gyhoeddi adroddiad blynyddol yn amlinellu cynnydd y busnes gan gynnwys ei gyfrifon manwl.



•  Efallai bydd cyfalaf yn gyfyngedig oherwydd na all arian gael ei godi o fuddsoddwyr ar y Gyfnewidfa Stoc.

Cyngor


Cofiwch mai perchenogion y busnes sydd ag atebolrwydd cyfyngedig, nid y busnes.

Cwmnïau cyfyngedig cyhoeddus


Mae manteision ac anfanteision cwmni cyfyngedig cyhoeddus yr un fath â chwmni cyfyngedig preifat, ond mae ganddyn nhw hefyd fanteision ac anfanteision ychwanegol dros fathau eraill o berchenogaeth busnes.






	Manteision

	Anfanteision






	




•  Mae ganddyn nhw fwy o fynediad at gyfalaf gan eu bod nhw’n gallu gwerthu cyfrannau i’r cyhoedd ar y Gyfnewidfa Stoc.



•  Mae banciau yn fwy tebygol o fenthyca mwy o arian iddyn nhw, yn aml ar gyfraddau llog is.



•  Cwmnïau cyfyngedig cyhoeddus yw’r busnesau mwyaf adnabyddus. Mae hyn nid yn unig yn annog mwy o berchenogaeth cyfrannau ynddyn nhw, ond hefyd mae gan ddefnyddwyr fwy o hyder i brynu wrthyn nhw.







	




•  Gan fod cyfrannau ar gael i unrhyw un ar y Gyfnewidfa Stoc, mae yna’r posibilrwydd y bydd perchenogion yn colli rheolaeth ar y busnes (os bydd rhywun yn cymryd rheolaeth ar fwy na hanner y cyfrannau).



•  Rhaid bod cyfrifon y busnes ar gael i unrhyw un sydd â diddordeb, felly maen nhw’n annhebygol o aros yn breifat, ac efallai bydd adroddiadau amdanyn nhw yn y cyfryngau.



•  Mae’n ddrud cychwyn a rhedeg cwmni cyfyngedig cyhoeddus. Mae angen mwy o ddogfennau er mwyn sefydlu’r busnes, ac mae cysylltu â chyfranddalwyr hefyd yn costio llawer.



•  Does dim rhaid i berchenogion dreulio eu hamser gyda’r gwaith o reoli’r busnes o ddydd i ddydd, felly gellir dweud bod yna wahanu rhwng perchenogaeth a rheolaeth y busnes.

